Nafarroako Parlamentuko Mahaiak, 2015eko irailaren 14an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana Beltrán Villalba andreak aurkezturiko mozioa, zeinaren bidez botere publiko eta administrazio publiko guztiak premiatzen baitira Espainiaren kohesioa eta batasuna sendotu ditzaten.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko irailaren 14an

Lehendakaria: Ainhoa Aznárez Igarza

MOZIOAREN TESTUA

Nafarroako Parlamentuko Alderdi Popularreko foru parlamentarien elkarteko Ana Beltrán Villalba andreak, Legebiltzarreko Erregelamenduan ezarritakoaren babesean, zuzenbide estatua eta Espainiaren kohesioa aldezteko honako mozio hau aurkeztu du, Osoko Bilkuran eztabaidatu eta onets dadin.

Espainia nazio handi bat da, oso historia aberatsa duena historia unibertsalari egindako orotariko ekarpenei dagokienez, berezitasunez nahiz aniztasunez betea, mendez mende eraikia.

Espainia estatu demokratiko, sozial eta zuzenbidekoa da, Konstituzioan oinarritua, eta hala jarraituko du izaten. Gure sendotasun handia datza gizon eta emakume librez, nazioaren lurraldeko edozein tokitan eskubide eta betebeharretan berdinak direnez, osatutako nazio bat izatean. Espainia bere garaiari zor zaion mailan dagoen herrialdea da, nazio moderno bat, garatua, Europan integratua, nazioarteko muntako erakunde guztietan presentzia eta aitzindaritza daukana.

Espainian, berau osatzen duten lurraldeen aniztasuna eta berezitasuna errespetatzen dira, eta errespetu eta aberastasun horretan oinarritzen da bere batasun banaezinaren funtsa, eta, aldi berean, aspaldiko liskarrak gogaidetasun eta bizikidetasun arau bilakatzen jakin duen nazioa da, halako moduan non solidaritatea bihurtu baitu bere bertuterik nagusiena.

Espainia herri handi bat da zailtasun ekonomikoak eta sozialak kohesioz gainditzen dakielako. Espainia espainiar guztiena da, non bizi diren ere, eta tradizio guztiena eta sentsibilitate guztiena ere bai.

Hitz batean, honen bidez deklaratzen dugu nazioaren lurraldeko edozein alderditako espainiarrok espainiar izaten jarraitzeko eskubidea dugula, libreak, berdinak, eta Konstituzioak bermatutako oinarrizko eskubide eta betebeharrekin.

Horregatik guztiagatik, Nafarroako Parlamentuak botere publiko eta administrazio publiko guztiak premiatzen ditu:

1. Espainiaren kohesioa eta batasuna sendotzera.

2. Herritar guztien oinarrizko askatasunak eta eskubideak errespetatzera eta horiek garatzera espainiar guztien arteko bizikidetasuna eta gogaidetasuna bermatuz.

3. Gure erakundeen sendotasun demokratikoa balioan jartzera.

4. Gure subiranotasun nazionala sendotzera eta aldeztera, ez baita ez zaurgarria ez zatikagarria ere.

5. Gure zuzenbideko estatua, gure printzipio eta balio konstituzionalak eta gure askatasun sistema aldeztera eta balioan jartzera.

